
ЗАХИДАЛ 37

	 

	ГУПТҮҮДИЙН ЭЗЭМШЛИЙН ҮЕ ДЭХ ИНДУСТАНЫ ТҮРЭМГИЙЛЭЛ

	 

	1932 оны дөрөвдүгээр сарын 29

	 

	Өмнөд энэтхэгийнхэн тэнгисийн аялал хийж, алс холын оронд хот суурин байгуулж байх цагт умард Энэтхэг хачин хэрмэл байдалд орсон байв. Кушаны эзэнт улс хүч, сүлд нь нэгэнт буурч сулран доройтсоор яваандаа эцэс болжээ. Умард нутаг нийтдээ жижиг улсууд болон бутран салж, ихэвчлэн баруун хойд хилийг дамжин Энэтхэг рүү орж ирсэн сакууд буюу скифүүд, эсхүл түрэгүүдийн удам угсааныхны захиргаанд байх болжээ. Буддизмыг бишрэн дагагч тэдгээр ард түмэн Энэтхэг рүү дайсны журмаар, түр зуур довтлох журмаар биш харин тэнд бүр суурьшихаар орж ирсэн гэдгийг би чамд ярьж байсан. Тэд Төв Азийн бусад аймгуудын өршөөлгүй шахалт түлхэлтээр орж ирээд улмаар хятадын улсуудыг нутаг орноос нь үлдэн хөөж байжээ. Тэдгээр ард түмэн Энэтхэгт орж ирээд их төлөв энэтхэг˗арийн заншил уламжлалыг дагах болжээ. Тэд Энэтхэгийг өөрсдийн шашин, соёл, соёл иргэншлийн эх орон мэтээр үзэж байлаа. Кушанууд өөрсдөө энэтхэг арийн уламжлалыг үлэмж их даган биширдэг байв. Чухамхүү тэгснийхээ хүчинд тэд Энэтхэгт удтал байж, улс орны үлэмж хэсгийг эрх мэдэлдээ авч байж чадсан юм. Тэд өөрсдийгөө энэтхэг˗аричууд мэтээр харуулахыг хичээж, харь нутгийнхан гэдгээ мартуулахыг хүсдэг байлаа. Тэр санаандаа тэд тодорхой хэмжээгээр хүрсэн боловч бас л бүрэн гүйцэд хүрч чадаагүй юм. Учир нь энэтхэгчүүд, ялангуяа тайж, захирагчид харь нутгийнхны эрх мэдэлд байгаадаа ихэд атаархдаг байв. Тэд харийнхны эрхшээлд байгаадаа цухалдан дургүйцэж ард түмэн ч хөдөлж эхэлжээ. Тэрхүү дургүйцлийн хөдөлгөөн яваандаа чадварлаг удирдагчтай болж түүний удирдлагаар Арьявартыг чөлөөлөхийн төлөө «ариун дайн» гэгч эхэлжээ. 

	Тэрхүү удирдагч нь Чандрагупта гэдэг хүн байлаа. Харин түүнийг Ашугийн өвөг эцэг Чандрагупттай хутгаж болохгүй шүү. Тэр бол Маурьягийн угсааныханд огт хамаагүй хүн. Түүнийг Паталипутрад нэгэн жижиг хаан болж байх үед Ашугийн удмынхан нэгэнт тасарсан байлаа. Бид бүр манай эриний дөрөв дэх зуунд ирчхээд байгааг чи анхаараарай. Өөрөөр хэлбэл тэр нь Ашугийн нас барснаас хойш таван зуун гучин дөрвөн жилийн дараа буюу 308 оны орчим үе юм. 

	Чандрагупта алдар нэрд дуртай, авьяас чадвартай хүн байв. Тэрээр умардад орших аричуудын бусад удирдагчдыг өөртөө татахыг эрмэлзэн тэдэнтэй хамтран нэг ёсны холбооны улс байгуулах санаатай байжээ. Чандрагупта алдар цуутай, хүчирхэг Личхавуудын омгийн Кумарадэвитэй гэрлэн сууж, тэгснээрээ тэр омгийнхноос дэмжлэг авчээ. Чандрагупта буурьтай сайн бэлтгэл хийж аваад Энэтхэгт байсан бүх харийн эзэгнэгчдийн эсрэг «ариун дайн» зарлажээ. Тэр бол харь нутгийнхнаас болж эрх мэдлээ алдсан аричуудын тайж язгууртны ашиг тусыг хамгаалсан дайн байв. Арав гаруй жил үргэлжилсэн тэр тэмцлийн дараа Чандрагупта одоогийн Нэгдсэн муж оршин байгаа нутгийг оролцуулан Умард Энэтхэгийн хагасыг өөртөө захирч амжжээ. Дараа нь тэр өөрийгөө хамаг хааны хаан хэмээн өргөмжилж» ёслол үйлдэн хаан суужээ. 

	Түүхэнд гардаг Гуптүүдийн хаанчлалын үе тэгж эхэлсэн юм. Тэдний хаанчлал хүннү нар ирж ганхуулах хүртэл хоёр зуу орчим жил үргэлжилжээ. Тэр бол индуизм ба үндсэрхэх үзлийн түрэмгийллийн үе байв. Түрэг, парфи болон ари биш бусад харь нутгийнхны эзэгнэл үндсээрээ устжээ. Арьсны үзлийн эсрэг тэсрэг тэмцлийг бид эндээс харж үзэв. Энэтхэг˗арийн язгууртнууд өөрсдийн арьс өнгөөр бахархаж, тэдгээр зэрлэгүүдийг хялайн хардаг байлаа. Энэтхэг˗арийн ялагдсан улсууд хийгээд түүнийг захирагчидтай эелдэг найрсаг хандсан мөртөө ари биш үндэстнүүдийг огтхон ч уучилдаггүй байв. 

	Чандрагуптын хүү Самудрагупта эцгээсээ ч илүү харгис байлдан дагуулагч байв. Тэр том цэргийн жанжин бөгөөд эзэн хаан болсныхоо Дараа өөрийн орны олон газраар, мөн өмнө зүгт хүртэл ялгуусан дайн хийж байлаа. Тэрээр Энэтхэгийн ихэнх нутгийг эзлэн авах хүртэл Гуптүүдийн эзэнт улсын нутгийг тэлэн өргөтгөсөөр байв. Харин өмнөд нутагт бол түүний бүрэн эрхт байдал зөвхөн нэрийн төдий байсан ба умардад кушанууд Инд мөрний цаана шахагдан гарсан байлаа. Самудрагуптын хүү Чандрагупта II мөн л их дайнч хаан байжээ. Тэрээр удтал саксын буюу түрэгийн хаадын эрхшээлд байсан Катхиавар, Гужаратыг байлдан дагуулж байжээ. Түүнийг Бигармижид (Викрамадитья) хэмээн нэрлэж энэ нэрээр нь түүнийг Чандрагупта II гэж ихэвчлэн мэддэг юм. Гэвч Цезарь гэдэг нэрийн адил олон хаан энэ нэрийг хэрэглэж байсан учир хооронд нь самуурах явдал тохиолддог юм шүү. 

	Делид байдаг Кутб˗Минар гэдэг лалын сүмийн цамхгаас холгүй аварга том болд багана байдгийг харснаа чи санаж байна уу? Түүнийг нэг ёсны ялалтын дурсгал болгож Бигармижид босгосон юм гэж ярилцдаг билээ. Баганынх нь орой дээр бадам лянхуа цэцэг суулгасан тэр сайхан баримал бол эзэнт улсын билэг тэмдэг билээ. 

	Гуптүүдийн үе бол Энэтхэг дэх индустаны түрэмгийллийн үе байлаа. Тэр үе бол арийн соёл, самгарди боловсрол сэргэн мандсан үе байв. Грекүүд хийгээд кушанууд мөн бусад аймгуудаас Энэтхэгийн соёл, ахуйд нэвтрүүлсэн эллиний буюу грекийн, мөн монголын соёл, ахуйн элементүүдийг үл дэмжсэн учир энэтхэг˗арийн уламжлалын онцгой ивээлийн ачаар хэрэг дээрээ түүнийг зориуд шахан гаргажээ. Самгарди хэл ордны албан ёсны хэл болж байв. Тэр үе хүртэл самгарди хэл нийт ард түмний хэл болоогүй байлаа. Ярианы хэл нь самгарди хэлтэй маш ойролцоо пракрит хэлний нэг хэлбэр байв. Самгарди хэл тэр үед хэдийгээр ярианы хэл болж байгаагүй ч гэсэн маш амьд баялаг хэл байв. Тэр үед Энэтхэг˗арийн урлагийн нэгэн адил самгарди хэлээр бичсэн үргэлжилсэн үгийн ба жүжгийн зохиол их хөгжиж байжээ. Тэр үе бол самгарди утга зохиолын түүхэнд Вед болон яруу найргийн туульсыг бидэнд үлдээсэн агуу их үеэс хойших хамгийн хөгжилтэй үе нь байлаа. Гайхамшигт яруу найрагч Калидаса тэр үед амьдарч байжээ. Бигармижид гоё сайхан орд харштай, тэндээ тэр цагийн хамгийн шилдэг зохиолчид, уран зураачдыг аваачдаг байсан гэж ярилцдаг билээ. Түүний ордны есөн эрдэнийн тухай чи сонссон уу? Тэр есийн нэг нь Калидаса байсан гэж домогт гардаг юм. 

	Самудрагупта эзэнт улсынхаа нийслэлийг Паталипутраас Айодхья руу нүүлгэн аваачсан байна. Рамачандрын үлгэр болон яруу найргийн гайхамшигт туульст мөнхжин үлдсэн Вальмикитай холбоотой байсан болохоор Айодхья нь түүний түрэмгий энэтхэг˗ арийн байр суурьт тохирох газар санагдсан байж ч болох юм. 

	Гуптийн үеийн арийн уламжлал ба индуизмын сэргэн мандалт нь буддизмд нэг их сайн ханддаггүй байсан нь мэдээж. Энэ нь зарим талаар, Гуптүүдийн үеийн сэргэн мандалт бол тайж нарын удирдагчдыг дэмжсэн язгууртны хөдөлгөөн байсан бол буддизм нь арай ардчилсан шинж чанартай зарим талаар буддагийн Их хөлгөний урсгал кушан хийгээд Умард Энэтхэгийн бусад харь нутгийн эрх баригчидтай нягт холбоотой байснаар тайлбарлагдана. Гэвч буддизмыг мөрдөн хавчдаггүй байсан бололтой. Буддагийн сүм хийдүүд урьдын адил ажиллан боловсролын чухал төв болсоор байжээ. Гуптүүд буддизм цэцэглэн хөгжиж байсан Цейлоны эрх баригчидтай нөхөрсөг харилцаатай байв. Цейлоны хаан Мегхаварна Самудрагуптад үнэт бэлэг илгээж, сингалийн эрдэмтдэд зориулан Гайд сүм бариулж байжээ. 

	Гэвч Энэтхэгт буддизм уналтад орсон юм. Тийнхүү унадаг нь бярманууд буюу тэр үеийн засгийн газрын зүгээс шахуулахаасаа илүү индуизм буддизмыг аажмаар уусгах чадвартай байснаар тайлбарлагдана гэдгийг би үүний өмнө чамд ярьж байсан. 

	Барагцаалбал тэр үеэр хятадын нэг алдарт жуулчин Энэтхэгт ирж байсан бөгөөд тэр бол миний чамд ярьж байсан нөгөө Сюань Цзан биш, харин Фа Сянь гэдэг хүн байлаа. Тэр хүн буддын шашинтны хувьд буддын ариун судар олж авахаар иржээ. Түүний өгүүлснээр Магадхийн ард түмэн жаргалантай, цэцэглэн мандаж байсан ба шүүх ажиллагаа нь маш зөөлөн, алах ял гэж оноодоггүй байжээ. Гай орон эзгүй цөл байсан, Капилавасту битүү шугуй байсан, харин Паталипутрад бол хүн олонтой, тэд «баян, өгөөмөр буянтай хөгжсөн» улс байжээ. Тэнд буддын баян, гоё сайхан олон хийдтэй байсан ажээ. Гол замуудаар нь дэн буудлын газар байгуулсан, явуулын хүмүүс тэнд хоноглож улсын сангаас хоол хүнс хэрэглэдэг байжээ. Том хотуудад нь үнэ төлбөргүй эмчилдэг эмнэлгийн газруудтай байсан ажээ. 

	Фа Сянь Энэтхэгээр аялж гүйцсэнийхээ дараа Цейлонд очиж, тэнд хоёр жил суужээ. Харин түүний хөтөч Тао Чинд Энэтхэг орон асар их таалагдсан бөгөөд буддын хуврагуудын сахилдаа үнэнч нь түүнд гүн их сэтгэгдэл төрүүлсэн учир тэр тэндээ үлдэхээр шийджээ. Фа Сянь Цейлоноос тэнгисээр Хятад руу зүглээд олон жил юм үзэж бэдэн явсны эцэст эх нутагтаа ирсэн аж. 

	Чандрагупта II буюу Бигармижид хорин гурван жил орчим хаан суужээ. Дараа нь түүний хүү Кумарагупта засгийн эрх авч дөчин жил болжээ. Дараагийнх нь 453 онд хаан суусан Скандагупта байлаа. Тэр шинэ гай барчидтай тулгарч эцсийн эцэст Гуптүүдийн их эзэнт улсыг туйлдуулахад хүргэсэн юм. Тэр тухай би чамд дараагийн захидалд өгүүлнэ. 

	Ажантын ханын зарим сайхан усан будгийн зураг, түүнчлэн нийтийн зарим барилга, онгон шүтээний зургууд бол Гуптүүдийн үеийн урлагийн дээж мөн. Түүний хэчнээн гоё сайхан болохыг чи аяндаа үзээд ойлгох болно. Харин харамсалтай нь тэдгээр усан будгийн зургууд ил агаарт удаан жил байснаас болж яваандаа муудаж байгаа юм. 

	Гуптүүд Энэтхэгийг захирч байх үед дэлхийн бусад хэсэгт юу болж байсан бэ? Чандрагупта I бол Константинополийг үндэслэн байгуулагч ромын эзэн хаан их Константины үеийн хүн билээ. Хожмын Гуптүүдийн үед Ромын эзэнт улс нэгэнт Дорнод, Өрнөд хэмээн хуваагдаж, Өрнөдийнх нь эцэстээ умардын «зэрлэг» аймгуудад унагаагдсан байв. Тийм учраас Ромын эзэнт улс нэгэнт суларсан байсан үед Энэтхэг цэргийн их их жанжидтай, хүчтэй арми бүхий маш хүчирхэг улс болсон байлаа. Самудрагуптыг «энэтхэгийн Наполеон» мэтээр ярьдаг боловч тэр хэдийгээр нэр төрд дуртай ч гэсэн хэзээ ч Энэтхэгээс гадагш гарч байлдан дагуулал хийхийг сонирхдоггүй байв. 

	Гуптүүдийн дарангуйллын үе бол түрэмгийлэл, байлдан дагуулал, ялалтын үе байв. Гэвч тийм үе бүх орны түүхэнд багагүй байсан бөгөөд эцсийн дүнд түүний гүйцэтгэсэн үүрэг бага юм. Тэгэхдээ Гуптүүдийн үе бол урлаг, утга зохиол сэргэн мандсанаараа гайхалтай бөгөөд Энэтхэг орон түүнийг бахархалтайгаар санан дурсахад таатай билээ. 

	 


“Жавахарлал Неру : Ертөнцийн түүхийг сөхөн үзвэл I” номын ГАРЧИГ 

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

